
TƏDQİQATIN MƏZMUNU
	İşin adı
	İnsanın bətnxarici inkişafının müxtəlif yaş dövrlərində üz kəlləsinin asimmetriyası 

	İşin ideyası və referatı
	Problem – bətnxarici inkişafın müxtəlif yaş dövrlərinə aid insan kəllələrinin üz şöbəsində asimmetriya əlamətlərinin müəyyənləşdirilməsi. 
Əsas məsələ (ideya) – bətnxarici inkişafın müxtəlif yaş dövrlərinə aid insan kəllələrinin üz şöbəsinin yuxarı, aşağı və yan hissələrinin kraniometrik göstəriciləri sağ və sol tərəfdə nə dərəcədə fərqlənir? 
Üsullar – mövzu üzrə araşdırma aparmaq üçün bətnxarici inkişafın müxtəlif yaş dövrlərinə aid 150 insan  kəlləsində,  həmçinin eyni yaş dövrlərinə aid  150 canlı insanın üz nahiyəsinin fotoşəkilləri üzərində kraniometrik ölçmələr aparılacaq, 50 ədəd rentgenoqram, 30 ədəd kompyuter və  maqnit-rezonans tomoqramlar təhlil olunacaqdır. Üzün sağ və sol yarısına dair uyğun nəticələr müqayisə ediləcəkdir. Alınan nəticələrə görə insanın bətnxarici inkişafının müxtəlif yaş dövrlərində üz kəlləsinin asimmetriyasının rastgəlmə tezliyi və dəyişiklik hüdudları, üz kəlləsinin müxtəlif formalarında asimmetriyanın ifadəlik dərəcəsi, üzün yumşaq toxumalarının asimmetriyası ilə onun sümük strukturlarının asimmetriyası arasında fərqlər ortaya çıxarılacaqdır.


	Açar sözlər
	Asimmetriya, insanın bətnxarici inkişafının müxtəlif yaş dövrləri, üz kəlləsi,kraniometriya.  


	İşin xarakteri
	Fundamental


	Sənədin növü
	Tibb üzrə fəlsəfə doktoru dissertasiyasının annotasiyası


	Aktuallığı
	Bütün dövrlərdə üzdə müşahidə edilən asimmetriya əlamətləri incəsənət xadimləri, anatomlar, psixoloqlar, üz-çənə cərrahları, stomatoloqlar, dermatoloqlar üçün böyük maraq kəsb etmişdir  [23]. Müasir dövrdə isə üzün asimmetriyası barədə olan məlumatlardan həm də şəxsin eyniləşdirilməsinə əsaslanan yüksək etibarlı müdafiə sistemlərinin yaradılmasında istifadə olunur [12]. 
Asimmetriya müasir insan üzü üçün xarakterikdir və onun fərdiliyini üzə çıxaran əlamətlərdən biridir [1;14]. Lakin  müasir dövrdə insan üzünün asimmetriyasının aktiv öyrənilməsi yalnız ilkin mərhələiərdədir [12]. 
Əldə olunan ədəbiyyat məlumatlarından üzün həm yumşaq toxumalarında, həm də üz  kəlləsi sümüklərində baş verən dəyişikliklər asimmetriyaya səbəb ola bilir. Hal-hazırda üzün yumşaq toxumalarında gedən dəyişikliklərə çoxsaylı tədqiqat işlərinin [21;25;26;30] həsr olunmasına baxmayaraq kəllənin müxtəlif formalarında və müxtəlif yaş dövrlərində üzün sümük strukturlarında baş verən dəyişikliklər az öyrənilmişdir [12;16;34;37]  Üzün skeletində kosmetik və estetik baxımdan göz yuvaları, xarici burun, əng və çənə sümükləri  mərkəzi yeri tutur ki, bu sümük strukturlarının forma və ölçüləri üzdə asimmetriyanın formalaşmasında əhəmiyyətli rol oynayır  [2;5;24] 
Baxmayaraq ki, üzün asimmetriyasının diaqnostikası ciddi çətinliklər yaratmır, bu anomaliyanın rastgəlmə tezliyi və etiologiyası haqqında alimlərin fikirləri müxtəlifdir.  Belə ki, Богатырьков Д.В. и др. (2003) tərəfindən qeyd edilən məlumata əsasən üzün asimmetriyası 1,3-2% hallarda rast gəlinir [3]. Şimali Karolina Universitetinin alimlərinin tədqiqatına əsasən yoxlanılan insanların 34%-də kəskin asimmetriya əlamətləri aşkar olunur [34] 
Kəllənin üz hissəsinin asimmetriyası əsasən bu nahiyənin zədələri və inkişaf qüsurları olan insanlarda müşahidə edilir. Ədəbiyyat məlumatlarına əsasən üz-çənə nahiyəsinin zədələnmələrindən sonra 15-25% hallarda üzün asimmetriyasına gətirib çıxaran ağırlaşmalar müşahidə edilir [10]. Ümumdünya Səhiyyə Təşkilatının məlumatına görə üz kəlləsinin inkişaf qüsurları rastgəlinmə tezliyinə görə bütün anomaliyalar arasında 3-cü yeri tutur, diridoğulmuş uşaqların 7%-də isə üzün deformasiyasına səbəb olan anomaliya və eybəcərliklər müşahidə edilir [4]. 
İrsiyyət və çeynəmə əzələlərinin funksiyasının birtərəfli pozulması da üzün asimmetriyasının yaranma səbəblərindən hesab edilir [35]. Üzün asimmetriyasının əmələ gəlməsinin digər səbəbləri içərisində kəllənin sümük strukturlarının qeyr- bərabər inkişafı [33], süd və ya daimi dişlərin erkən itirilməsi, əmzik əvəzinə barmaqları sorma kimi zərərli vərdişlər [27], çeynəmənin birtərəfli olması, diş sıralarının düzgün olmaması [32] qeyd edilir.  
Üzün yumşaq toxumaları müəyyən dövrə qədər sümük strukturlarının qeyri bərabər inkişafını gizlətdiyi üçün fərdi asimmetriya əlamətləri ilə patoloji asimmetriyanın başlanğıc mərhələsi arasındakı  sərhədi təyin etmək təcrübədə çətinlik törədir  [8]. İndiki zamanda isə plastik və üz-çənə cərrahlarının fəaliyyəti üzdə yaranan deformasiyaların, defektlərin, disproporsiyaların  erkən aradan qaldırılmasına yönəlmişdir [7]. Bəzi müəlliflərin fikrincə rekonstruktiv cərrahi əməliyyatlar planlaşdırılan zaman standart olaraq qəbul olunacaq «üzün arxitektonikasının normativ göstərciləri» müəyyənləşdirilməlidir  [15;31;36]. Bu səbəbdən patoloji əlamətlər müşahidə olunmayan, müxtəlif yaş dövrlərinə aid insan kəllələri üzərində üzün asimmetriyasının öyrənilməsinə hal-hazırda da ciddi ehtiyac duyulur.  


	Məqsəd
	Tədqiqatın məqsədi insanın bətnxarici inkişafının müxtəlif yaş dövrlərində üz kəlləsinin quruluşunda asimmetriyanın təzahür dərəcəsini öyrənməkdir.


	Vəzifələr
	1. İnsanın bətnxarici inkişafının müxtəlif yaş dövrlərində üz kəlləsinin yuxarı, aşağı və yan hissələrinin kraniometrik  göstrəicilərinin asimmetriyasının yaş müxtəlifliyini öyrənmək. 
2. İnsanın bətnxarici inkişafının müxtəlif yaş dövrlərində üz kəlləsinin asimmetriyasının rastgəlmə tezliyini və dəyişkənlik hüdudlarını müəyyən etmək. 
3. Üz kəlləsinin müxtəlif formalarında asimmetriyanın ifadəlik dərəcəsini təyin etmək.
4. İnsanın bətnxarici inkişafının müxtəlif yaş dövrlərində üzün yumşaq toxumalarının asimmetriyası ilə üz kəlləsinin asimmetriyası arasında müqayisə aparmaq. 
5. İnsanın bətnxarici inkişafının müxtəlif yaş dövrlərində üz kəlləsinin asimmetriyasının aşkar edilməsində şüa diaqnostikasının müasir metodlarının imkanlarını qiymətləndirmək. 


	Orjinallıq (yeniliyi)
	Üz-çənə nahiyəsində uğurlu diaqnostik müayinələrin aparılması və adekvat müalicə üsullarının seçimi bu nahiyənin sümük törəmələrinin quruluş qanunauyğunluqlarının yaş   xüsusiyyətləri barədə məlumatların dəqiqliyindən asılıdır. Lakin, son illərdə həyata keçirilmiş morfoloji işlərdə üz skeletinin ancaq quruluş variantları, fərdi xüsusiyyətləri, inkişaf qüsurları barədə dəlillərə rast gəlinir [6;11;18;22]. Bu işlərdə üz kəlləsinin asimmetriyası nəzərə alınmamışdır. Klink işlərdə isə üz  skeletinin anatomiyası əsasən müxtəlif patologiyalar müşahidə olunan xəstələrdə öyrənilmişdir [9;19:28;29]. 
Üzün asimmetriyasına həsr olunmuş çoxsaylı elmi işlərin olmasına baxmayaraq bu istiqamətdə bəzi məsələlər elmi ədəbiyyatda yetərli dərəcədə işıqlandırılmamışdır. Belə ki, üz şöbəsinin asimmetriyası insanın bətnxarici inkişafının ancaq ayrıca götürülmüş hər hansı bir yaş dövründə, məsələn, insan ontogenezinin erkən yaş dövründə [13;17;20],  yeniyetmələrdə [38], yaşlılarda [5;8] öyrənilmişdir.
Aparılacaq tədqiqatın əvvəlkilərdən fərqi ondan ibarət olacaqdır ki, üz kəlləsinin asimmetriyası insanın bətnxarici inkişafının müxtəlif yaş dövrlərində (erkən, I və II uşaqlıq, yeniyetmə, gənclik, I və II yetkinlik, ahıl yaş dövrlərində) ardıcıl olaraq və həmin nahiyənin yumşaq toxumalarının asimmetriyası ilə müqayisəli şəkildə öyrəniləcəkdir.  
 

	Elmi və praktik əhəmiyyəti 
	Tədqiqatda ilk dəfə olaraq bətnxarici inkişafın  erkən, I və II uşaqlıq, yeniyetmə, gənclik, I və II yetkinlik, ahıl yaş dövrlərinə və hər iki cinsə aid insan kəllələrində morfometrik ölçülərin sağ və sol tərəfdə müqayisəsi aparılacaq və bununla da üz kəlləsinin asimmetriyasının hansı yaşda aktiv formalaşması, zəif və ya kəskin müşahidə olunması müəyyənləşdiriləcəkdir. İlk dəfə olaraq insanın bətnxarici inkişafın qeyd olunan yaş dövrlərindəki üz kəlləsinin asimmetriyasının rastgəlmə tezliyi və dəyişkənlik hüdudları dəqiqləşdiriləcək, üz kəlləsinin müxtəlif formalarında onun asimmetriyasının ifadəlik dərəcəsi təyin olunacaq, üzün yumşaq toxumalarının asimmetriyası ilə onun sümük strukturlarının asimmetriyası arasında müqayisə aparılacaqdır.
Tədqiqatdan alınacaq nəticələr üz  skeletinin yaş anatomiyasına dair bilikləri daha da zənginləşdirəcək, üzün asimmetriyasının formalaşmasının qanunauyğunluqları barədə mövcud təsəvvürləri genişləndirəcəkdir.
Tədqiqatın praktiki əhəmiyyəti ondan ibarət olacaqdır ki, üzün sümük strukturlarının kraniometrik göstəricilərinin  asimmetriyasına dair əldə ediləcək dəlillərdən bətnxarici inkişafın müxtəlif yaş dövrlərində üz nahiyəsinin tamlığının pozulması, deformasiyaları zamanı normativ göstəricilər kimi istifadə edilə bilinər. Üz kəlləsinin morfometrik ölçülərinin yaş xüsusiyyətləri barədə əldə ediləcək məlumatlar bu nahiyədə asimmetriyanın erkən aşkar edilməsinə imkan yaradacaqdır.
Sümük törəmələrinin asimmetriyası ilə üz kəlləsinin forması arasında aşkar olunacaq əlaqələr barədə məlumatlar ortodontik müalicənin son nəticələrinin dəyərləndirilməsində və üzün hiperkorreksiyaları zamanı köçürülən transplantatların ölçülərinin düzgün təyin edilməsində mühüm əhəmiyyət kəsb edə bilərlər. 
Rentgenoqramların, kompyuter və  maqnit-rezonans tomoqramların göstəricilərinin təhlilindən alınacaq məlumatlara əsasən şüa diaqnostikası  metodlarının insanın bətnxarici inkişafının müxtəlif yaş dövrlərində üzün asimmetriyasının aşkar edilməsində effektivlik dərəcəsi müəyyənləşdiriləcəkdir.  
Üz nahiyəsinin asimmetriyasının yaş xüsusiyyətləri haqqında alınacaq məlumatlar  antropoloji tədqiqatlarda,  yüksək etibarlı müdafiə sistemləri yaradılan zaman  və məhkəmə-tibbi ekspertizada şəxsiyyətin təyinində öz tətbiqini tapa bilərlər. 
Tədqiqatın nəticələrindən insan anatomiyası, məhkəmə təbabəti, ortopedik stomatologiya kafedralarında keçirilən mühazirələrdə və təcrübə məşğələlərində, həmçinin üz skeletinin klinik anatomiyası üzrə həkimlər və rezidentlər üçün rəhbərliyin hazırlanmasında istifadə edilə bilinər.


	Material
	1. Azərbaycan Tibb Universitetinin insan anatomiyası kafedrasının əsaslı muzeyinin kranioloji kolleksiyasından xüsusi olaraq seçilib götürülmüş bətnxarici inkişafın müxtəlif yaş dövrlərinə və hər iki cinsə aid 150 insan  kəllələri;
2. Bətnxarici inkişafın müxtəlif yaş dövrlərinə və hər iki cinsə aid 150 nəfər canlı insanın üz nahiyəsinin fotoşəkilləri; 
3. 50 ədəd rentgenoqramlar;  
4. 30 ədəd kompyuter və  maqnit-rezonans tomoqramları. 


	Daxil etmə meyarları
	1. Erkən uşaqlıq (1 – 3 yaş), I uşaqlıq (4 – 7 yaş), II uşaqlıq (8 – 12 yaş), yeniyetmə (13-16 yaş), gənclik (17-21 yaş), I yetkinlik, (22-35 yaş), II yetkinlik (36-60 yaş), ahıl (61-74 yaş) yaş dövrlərinə və hər iki cinsə aid, zədələr və deformasiya müşahidə olunmayan insan kəllələri.
2. Bətnxarici inkişafının qeyd olunan yaş dövrlərinə və hər iki cinsə aid olan və üzündə patoloji dəyişikliklər müşahidə olunmayan insanların üz nahiyəsinin fotoşəkilləri, rentgenoqramlar, kompyuter və  maqnit-rezonans tomoqramlar. 


	Çıxarma
 meyarları
	Tədqiqat materialına deformasiyaya uğramış, zədəli kəllələr və üzün yumşaq toxumalarının patologiyaları (iltihabi proseslər, sinir iflicləri və s.) müşahidə edilən insanların fotoşəkilləri, rentgenoqramlar, kompyuter və  maqnit-rezonans tomoqramları  daxil edilməyəcəkdir.


	Əsas və nəzarət qrupları
	Əsas tədqiqat qrupuna bətnxarici inkişafın müxtəlif yaş dövrlərinə aid asimmetriya kəskin müşahidə olunan insan kəllələri və canlı insanların üz nahiyəsinin fotoşəkilləri, rentgenoqramları, kompyuter və  maqnit-rezonans tomoqramları  daxil olunacaqdır.  
Nəzarət qrupuna isə bətnxarici inkişafın müvafiq yaş dövrlərinə aid asimmetriya əlamətləri cüzi təyin olunan insan kəllələri və canlı insanların üz nahiyəsinin fotoşəkilləri, rentgenoqramlar, kompüter və  maqnit-rezonans tomoqramlar daxil ediləcəkdir.  


	Qiymətləndirmə və ya müqayisə kriteriyaları 
	Erkən uşaqlıq, I və II uşaqlıq, yeniyetmə, gənclik, I və II yetkinlik, ahıl yaş dövrlərinə aid insanların üzünün yuxarı, aşağı və yan hissələrinin kraniometrik göstəriciləri sağ və sol tərəfdə müqayisə ediləcəkdir.


	Üsullar
	Tədqiqatda kraniometriya, fotoşəkildə üz nahiyəsinin asimmetriyasının müəyyən edilməsi kimi tədqiqat və telerentgenoqrafiya, kompyuter, maqnit-rezonans tomoqrafiyası kimi müayinə üsullarından istifadə ediləcəkdir. Tədqiqat nəticəsində alınacaq rəqəm göstəricilərinin «Statistical» (Statsoft, 1999) və Microsoft Excel Windows-7 tətbiqi proqramlar paketindən istifadə etməklə, variasion statistik üsulu ilə hesablanma aparılacaqdır.


	Maddi və texniki imkanlar
	Tədqiqatın yerinə yetirilməsi üçün lazım olan maddi və texniki avadanlıqlar vardır. Tədqiqat Azərbaycan Tibb Universitetinin insan anatomiyası kafedrasında Əliyeva Səbinə Aydın qızı tərəfindən yerinə yetiriləcəkdir. Bundan başqa Azərbaycan Tibb Universitetinin klinikalarından əldə olunacaq rentgenoqramlar, kompyuter və  maqnit-rezonans tomoqramları təhlil olunacaqdır.


	İşin müddəti
	2017-2020-ci illər.


	İşin mərhələləri
	I mərhələ. 2017- ci il
Dissertasiya mövzusu üzrə müasir elmi ədəbiyyatla tanışlıq və ədəbiyyat məlumatlarının toplanması. Tədqiqatın ilkin materiallarının toplanması. Tədqiqatın üsullarının texnikasının mənimsənilməsi. Bətnxarici inkişafın müxtəlif yaş dövrlərinə aid olan insan kəllələrinin üz şöbəsində kraniometrik ölçülərinin aparılması. Alınmış nəticələrin protokollaşdırılması. Tədqiqat nəticəsində əldə olunmuş dəlillər əsasında məqalə və tezislərin dərc olunması. Dissertasiya mövzusunun təsdiqi. Mövzu üzrə elmi ədəbiyyat materialları üzərində işin başa çatdırılması. Dissertasiyanın «Ədəbiyyat icmalı» və «Tədqiqatın materialı və üsulları» fəsillərinin ilkin variantının hazırlanması.  

II mərhələ. 2018- ci il
Tədqiqatın ilkin materiallarının toplanması. Bətnxarici inkişafın müxtəlif yaş dövrlərinə aid olan insan kəllələrinin üz şöbəsində kraniometrik  ölçülərin aparılması. Əldə olunmuş rentgenoqramların, kompyuter və maqnit-rezonans tomoqramlarının təhlilinin aparılması. Alınmış nəticələrin protokollaşdırılmsı və rəqəm göstəricilərinin statistik işlənilməsi. Əldə olunmuş məlumatlar əsasında cədvəl, qrafik və diaqramların hazırlanması. Dissertasiya mövzusu üzrə məqalə və tezislərin dərc olunması. Dissertasiyanın «Ədəbiyyat icmalı» və ««Tədqiqatın materialı və üsulları» fəsillərinin son variantının hazırlanması. Alınmış dəlillərin təhlil edilməsi və onların müasir elmi ədəbiyyatda rast gəlinən məlumatlarla müqayisə edilməsi. Dissertasiya işinin şəxsi tədqiqatların nəticələrinə həsr olunmuş fəsillərinin ilkin variantının hazırlanması. 



III mərhələ. 2019- cu il
Dissertasiyanın  «Alınmış nəticələrin müzakirəsi» fəslinin ilkin variantının hazırlanması. Yerli və xarici ölkələrdə keçirilən elmi konfranslarda tədqiqatın nəticələri barədə məruzələrin edilməsi. . Dissertasiya mövzusu üzrə məqalə və tezislərin dərc olunmasının davam etdirilməsi. Əldə olunmuş nəticələrin ali tibb təhsili müəssisələrinin kafedralarında və təcrübi təbabətin müvafiq sahələrində tətbiq edilməsi üçün təkliflərin hazırlanması. Dissertasiyanın şəxsi tədqiqatların nəticələrinə həsr olunmuş fəsillərinin son variantının hazırlanması.  

IV mərhələ. 2020- ci il
Dissertasiyanın  «Alınmış nəticələrin müzakirəsi» fəsli və «Nəticələr» bölməsi üzərində işlərin tamamlanması. Ədəbiyyat siyahısının son variantının hazırlanması. Həyata keçirilmiş statistik analizin dürüstlüyünün təyin edilməsi. İnsan anatomiyası kafedrasının iclasında və kafedralararası elmi konfransda dissertasiya işinin ilkin müzakirəsinin keçirilməsi. İlkin müzakirədə dissertasiyaya edilən irad və təklifləri nəzərə almaqla onun son variantının hazırlanması. Dissertasiyanın aprobasiya şurasında müzakirəsinin keçirilməsi. Dissertasiyanın son variantının açıq müdafiəyə təqdim olunması.  

